
G‘ARBDA VELOSPORT 
SHAKLLANISHINING GENDER 
XUSUSIYATLARI

Raxmonova Go‘zal Bobir qizi
O‘zbekistоn dаvlаt spоrt аkаdemiyаsi huzuridаgi
jismоniу tаrbiyа vа spоrt bо‘yichа mutаxаssislаrni qаytа tаyyоrlаsh
va mаlаkаsini оshirish instituti doktoranati

Annotatsiya: Mazkur maqolada xorijda velosportning rivojlanishi, ushbu sport turiga ayollarning kirib kelishi, ayollarning 
velosportdagi o‘rni, gender masalalari, velosport tarixida ayollarning ishtiroki hamda bu jarayonga erkaklar va jamoatchi
likning munosabati yoritilgan.

Kalit so‘zlar: velosport, ayollar, gender, gender tengligi, sportchi, erkak, ayol, tenglik.
Abstract: This article examines the development of cycling abroad, the participation of women in cycling, the role of 
women in this sport, gender issues, the contribution of women to the history of cycling, and the views of men and the 
public on this process.

Key words: cycling, women, gender, gender equality, athlete, man, woman, equality.
Аннотация: В статье рассматриваются вопросы развития велоспорта за рубежом, появления женщин в этом 
виде спорта, роли женщин в велоспорте, гендерные вопросы, участия женщин в истории велоспорта, а также 
отношения мужчин и общественности к данному процессу.

Ключевые слова: велоспорт, женщины, гендер, гендерное равенство, спортсмен, мужчина, женщина, равенство.

KIRISH
Hozirgi kunda jamiyatning barcha sohalarida ayollar va erkaklar tengligi hamda gender tengligi masala

lariga alohida e’tibor qaratilmoqda. Sport sohasi ham bundan mustasno emas. Biroq sportda erkaklar bilan 
bir qatorda ishtirok etish va ular bilan teng raqobatlasha olish ayollar uchun oson kechmagan. Tarixan ayollar 
jismoniy imkoniyatlari jihatidan erkaklarga nisbatan zaifroq deb qaralgan. Biroq bugungi kunda bu kabi 
qarashlar tobora o‘zgarib bormoqda. Ayollar o‘zlarining kuchli irodasi, qat’iyati va sabr-toqati bilan yuksak sport 
natijalariga erishib kelmoqda. Bu holat sport sohasida ham yaqqol namoyon bo‘lmoqda. Natijada sport turlarini 
faqat erkaklar yoki faqat ayollar sporti sifatida qat’iy ajratish tobora o‘z ahamiyatini yo‘qotmoqda.

MAVZUGA OID ADABIYOTLAR SHARHI
G‘arb mamlakatlarida velosportning shakllanishi sport tarixi bilan bir qatorda gender munosabatlari rivoj

lanishi bilan ham chambarchas bog‘liq. XIX asrning ikkinchi yarmida Yevropa va Shimoliy Amerikada velosiped-
ning ommalashuvi ayollarning harakat erkinligi va ijtimoiy faolligini kengaytirib, gender tengligi masalalariga 
yangi yondashuvlarni yuzaga keltirdi. Raewyn Connell gender munosabatlarini kuch, iqtisodiy, hissiy va ramziy 
munosabatlar orqali izohlab, sportni tarixan erkaklar ustunlik qilgan ijtimoiy institut sifatida baholaydi. Suzanne 
Elize Ryder professional ayollar velosportida mehnat sharoitlari, ish haqi va gender tengsizligi masalalarini 
tahlil qilgan bo‘lsa, Annamaria Dellanebba ayol velosportchilarning kasbiy faoliyatidagi ijtimoiy va psixologik 
omillarni o‘rgangan.

Shuningdek, Albert sportdagi gender stereotiplari va raqobat masalalarini yoritgan. Rachel Aldred, James 
Woodcock va Anna Goodman esa velosport infratuzilmasining rivojlanishi ayollarning ushbu sportdagi ishtiro-
kini sezilarli darajada oshirishini ilmiy asoslagan. Ilmiy manbalar tahlili shuni ko‘rsatadiki, G‘arbda velosportning 
rivojlanishi gender tengligi g‘oyalarining shakllanishi bilan uzviy bog‘liq bo‘lib, ayollarning sportdagi mavqeini 
mustahkamlashga xizmat qilgan. Shu bilan birga, professional velosportda ish haqi, homiylik va ommaviy 
axborot vositalarida yoritilish borasidagi gender tafovutlari bugungi kunda ham dolzarb muammolardan biri 
bo‘lib qolmoqda.

TADQIQOT METODOLOGIYASI
Ushbu maqolada velosport erkaklar va ayollar teng ravishda shug‘ullanadigan sport turlaridan biri sifatida 

tahlil qilinadi. Shuningdek, ayollarning velosportga kirib kelishi, ushbu jarayonning shakllanishi va rivojlanish 
bosqichlari haqida fikr yuritiladi. Mazkur jarayonning tarixiy asoslarini aniqlash maqsadida tarixiy manbalar va 
ilmiy adabiyotlar tahlil qilinadi.

TAHLIL VA NATIJALAR
Ayollar velosporti ayollar uchun eng qadimgi professional sport turlaridan biri hisoblanadi. Biroq ushbu 

sport turining rivojlanish jarayonida ayol velosportchilar ko‘plab muammolar va qiyinchiliklarga duch kelganlar. 
Jumladan, ular elita erkaklar poygalarida ishtirok etish, munosib mehnat haqi olish, kasbiy e’tirof etilish hamda 
xavfsiz mehnat sharoitlarida faoliyat yuritish masalalarida turli to‘siqlarga duch kelganlar [1]. Bugungi kunda biz 
biladigan, ikkita teng o‘lchamdagi g‘ildirak va pedallar bilan jihozlangan zamonaviy velosiped 1885-yilda Angli-
yada yaratilgan. Uning yaratuvchisi Jon Starli uni “xavfsizlik velosipedi” deb nomlagan. Mazkur velosiped qisqa 
vaqt ichida turli mamlakatlarda ommalasha boshladi. Ushbu yangi texnologiya jamiyatda turli qarashlar va 
bahs-munozaralarga sabab bo‘ldi [6]. Ayrimlar uni zamonaviylik va erkinlik ramzi sifatida qabul qilgan bo‘lsalar, 
boshqalar ehtiyotkorona munosabat bildirganlar. Shunga qaramay, velosport tez orada Amerika Qo‘shma 
Shtatlarida ham ommalashdi. 1888-yildan boshlab ayollar velosport musobaqalarida ishtirok eta boshladilar. 
1890-yillarda velosport bilan shug‘ullanuvchi ayollar ularga nisbatan mavjud cheklov va qarashlarga qarshi o‘z 
noroziliklarini bildira boshladilar. Natijada ayollar uchun alohida musobaqalar tashkil etildi. Jumladan, 1889-
yilda Chikago va Nyu-York shaharlarida ayollar uchun dastlabki olti kunlik velopoygalar o‘tkazildi. 1898-yilda 
esa uch nafar ayol sportchi chidamlilik bo‘yicha velosport musobaqalarida muvaffaqiyatli ishtirok etdi [5].

Amerika Qo‘shma Shtatlarida ayollarning sport musobaqalaridagi faol ishtirokining dastlabki misollari
dan biri XIX asrda ommalashgan piyodalar sporti (professional yurish) bilan bog‘liq. Dastlab ushbu sport turi 
asosan erkaklar ishtirokida rivojlangan bo‘lsa-da, keyinchalik qizlar va ayollar ham unda faol qatnasha bosh-
lagan. 1880-yillarning boshlarida ko‘pchilik amerikaliklar velosipedni vaqtinchalik ommalashgan vosita deb 
hisoblagan. Biroq 1890-yillarning ikkinchi yarmida AQShda velosiped ishlab chiqarish jadal rivojlana boshladi. 
Shu davrda velosiped sanoati 75 mln dollarni tashkil etdi va uning AQSh jamiyatidagi ommaviyligi sezilarli dara-
jada oshdi. Ko‘plab ayollar uchun velosiped erkinlik ramziga aylandi. Velosiped haydash ayollarning mustaqil 
harakatlanishi va ijtimoiy faolligini oshirishga xizmat qildi. Erkak va ayol velosipedchilar harakat erkinligi nuqtai 
nazaridan deyarli teng imkoniyatlarga ega edilar [6].

Mustaqillik, tana avtonomiyasi, individuallik hamda ayollarning kuchini namoyon etish imkoniyati velo-
siped haydash orqali ayollik haqidagi yangi tasavvurlarni shakllantirdi. Natijada ayollarning velosiped haydash 
huquqi jamiyatda keng muhokama qilina boshladi. Jamiyatning ayrim vakillari ayollarning velosiped haydashini 
qo‘llab-quvvatlagan bo‘lsalar, boshqalari bunga qarshi chiqqan. Ayrim erkak velosipedchilar velosiped haydash 
ayollar uchun xavf tug‘dirishini hamda bu faoliyat ayolning jamiyatdagi an’anaviy ijtimoiy roliga mos kelmasligini 
ta’kidlaganlar. Bunday qarashlar patriarxal gender stereotiplari ta’sirida shakllangan bo‘lib, erkaklar hukmron-
ligini va ayollar ustidan nazoratni saqlab qolishga xizmat qilgan. Shu sababli XIX asr oxirlarida ayrim hudud-
larda ayollarning velosiped haydashiga turli cheklovlar joriy etilgan [1].

Buning asosiy sabablaridan biri sifatida ayol velosportchilarning kiyim-kechagi va jinsiylik bilan bog‘liq 
shaxsiy tanlovlari ko‘rsatilgan. Ayollar velosiped haydaganda pedal harakatlari nafislik me’yorlariga mos 
kelmaydi, deb hisoblangan. Shu sababli ayollar uchun uzun ko‘ylak yoki yubka kiyish majburiy deb qaralgan. 
Chunki o‘sha davrda erkaklarning ayollar estetikasi haqidagi qarashlari velosport bilan shug‘ullanish jarayonida 
ayollarning mustaqil harakatlanish huquqidan ustun qo‘yilgan [4].

Ayollar uchun velosiped haydashga mos, ijtimoiy jihatdan maqbul kiyimlar XIX asr boshlarida paydo bo‘ldi. 
Shuningdek, 1896-yilda chop etilgan velosiped haydash bo‘yicha qo‘llanmalar velosipedchi ayollarni odob-
axloq me’yorlariga rioya qilishga va jamoat joylarida o‘zini munosib tutishga da’vat etgan [1].

XIX asr oxirlarida tibbiyot va jurnalistika sohalarida ayollarning velosport bilan shug‘ullanishi ularning 
reproduktiv salomatligiga salbiy ta’sir ko‘rsatishi mumkinligi haqidagi qarashlar keng tarqaldi. Shu davrda ayol 
sportchilarni kamsitish va ularning sportdagi o‘rnini inkor etishga qaratilgan qarashlar kuchaydi. Dastlab bunday 
munosabat ommaviy axborot vositalarida namoyon bo‘ldi. Ayrim jurnalistlar hazil, kinoya va masxara orqali ayol 
sportchilarni kamsitishga uringanlar. Ayrim hollarda ularning sportdagi yutuqlari e’tibordan chetda qoldirilgan 
yoki musobaqalar soxta va ishonchsiz tarzda o‘tkazilgani haqida fikrlar ilgari surilgan.

Tibbiyot vakillari tomonidan ham ayollarning jismoniy jihatdan zaifligi haqidagi qarashlar ilgari surilib, 
ularning sport bilan shug‘ullanishini cheklashga urinilgan [4]. Natijada velosiped haydashning foydali jihatlari 
e’tibordan chetda qolgan, ayollarni nazorat qilishga qaratilgan qarashlar esa kuchaygan. Mukofot puli, mash-
hurlik va sportdagi qonuniy maqom ko‘plab ayollar uchun muhim rag‘bat bo‘lib xizmat qilgan bo‘lsa-da, jamiyat 

va oiladagi an’anaviy qarashlar ko‘plab ayollarning sport musobaqalarida ishtirok etishiga to‘sqinlik qilgan. 
Ayrimlar velosiped haydash ayollarning jinsiy pokligiga salbiy ta’sir ko‘rsatadi, deb hisoblaganlar. Biroq keyin-
chalik bunday xavotirlarning ilmiy asosga ega emasligi isbotlandi. Aksincha, velosiped haydash ayollar salo-
matligi uchun foydali ekanligi e’tirof etildi [2].

Shuningdek, velosiped haydash va ot minish ayollarni jismonan chiniqtirishi hamda onalik vazifalariga 
yaxshiroq tayyorlashi mumkinligi haqida ham ilmiy qarashlar mavjud bo‘lgan. Qarama-qarshi fikrlarga qaramay, 
bugungi kunda velosiped haydashning fiziologik, psixologik, ijtimoiy va madaniy jihatdan foydali ekani ilmiy 
jihatdan asoslangan. Mazkur holat gender munosabatlarini tanqidiy feministik yondashuv asosida tahlil qilish 
zaruratini ko‘rsatadi. Gender to‘siqlari erkaklar me’yorlariga nisbatan baholanadi va tahlil qilinadi [2].

Gender ijtimoiy tuzilmaning o‘ziga xos shakli bo‘lib, insonning biologik xususiyatlari hamda ijtimoiy muno-
sabatlari bilan chambarchas bog‘liq. Sport sohasida ommaviy madaniyat va erkaklik qadriyatlari uzoq vaqt 
davomida yetakchi mavqega ega bo‘lib kelgan. Erkaklar o‘rtasidagi raqobat, ierarxiya, ayollarning chetlashti
rilishi va hukmronlik munosabatlari sport institutlari faoliyatida ham o‘z aksini topgan. Natijada jismoniy ko‘rsat-
kichlar erkaklar ustunligini asoslovchi ramziy vositalardan biriga aylangan. Gender yondashuvida  gender 
tartibi va gender rejimi kabi tushunchalar qo‘llaniladi. Ushbu tushunchalar o‘zaro chambarchas bog‘liq bo‘lib, 
ular quyidagi to‘rtta munosabat asosida izohlanadi: kuch munosabatlari, iqtisodiy munosabatlar, hissiy muno
sabatlar va ramziy munosabatlar [3].

1-rasm: Gender tartibi va gender rejimi o‘rtasidagi o‘zaro bog‘liqliklar

Endi ushbu gender munosabatlarining to‘rt o‘lchovi haqida batafsil to‘xtalib o‘tamiz [3].
Kuch munosabatlari.  Konnel hokimiyat munosabatlari ijtimoiy tuzilma va ijtimoiy amaliyotdagi chek-

lovlar tizimi sifatida qanday namoyon bo‘lishini tushuntiradi. Ushbu munosabatlar nazorat, hokimiyat va jinsga 
asoslangan kuchning individual hamda jamoaviy darajadagi namoyon bo‘lishini o‘z ichiga oladi. Kuch muno
sabatlari resurslarning teng taqsimlanmasligi va ustunlik muvozanati orqali namoyon bo‘ladi. Patriarxal gender 
tartibida erkaklar ijtimoiy guruh sifatida ayollar ustidan ustun mavqega ega hisoblanadi.

Erning xotin ustidan, otaning esa qizi ustidan hokimiyati gender tuzilmasining muhim jihatlaridan biri sifa-
tida qaraladi. Erkaklar ustunligi ko‘pincha ularning ijtimoiy va institutsional hokimiyati bilan bog‘liq. Konnel 
(1987) fikriga ko‘ra, erkaklik ierarxiyasi gegemon erkaklik, unga sherik bo‘lgan erkaklik va bo‘ysunuvchi erka-
klik shakllaridan iborat. Mazkur kuch munosabatlari erkaklarning o‘zlariga va ayollarga nisbatan zo‘ravonlikni 
ham izohlashga xizmat qiladi. Shu bois ushbu tadqiqotda jamiyatdagi gender tartibi va uning jinslar o‘rtasidagi 
munosabatlarga ta’sirini tahlil qilish muhim ahamiyat kasb etadi [3]. 

Iqtisodiy munosabatlar.  Ushbu munosabatlar ijtimoiy mehnat taqsimoti bilan chambarchas bog‘liq. 
Avvalo, ular gender asosidagi mehnat taqsimotini o‘z ichiga oladi. Ayollar va erkaklar tomonidan bajariladigan 
ishlarning taqsimlanishi ko‘plab jamiyatlar, muassasalar va tashkilotlarda uchraydi. Gender mehnat taqsimo-
tining ta’siri nafaqat ish joyida, balki ta’lim tizimida ham namoyon bo‘ladi. Shu bilan birga, bunday taqsimot 
barcha jamiyatlarda bir xil emas, chunki u madaniy va ijtimoiy omillarga qarab farqlanadi. Iqtisodiy gender 
munosabatlariga haq to‘lanadigan mehnat bilan bir qatorda haq to‘lanmaydigan mehnat ham kiradi. Jumladan, 
bolalarni parvarish qilish, uy ishlari, ovqat tayyorlash, kasal va keksalarga g‘amxo‘rlik qilish, bog‘dorchilik, 
jamoat tashkilotlaridagi ko‘ngilli faoliyat hamda boshqa ijtimoiy vazifalar shular jumlasidandir. Bunday mehnat 
taqsimoti erkaklar va ayollarning tajribasi hamda malakasining turlicha shakllanishiga sabab bo‘ladi.

Konnel (2021) norvegiyalik sotsiolog Oystein Holterning (2005) qarashlariga tayanib, ushbu munosa-
batlarning tizimli xususiyatga ega ekanligini ta’kidlaydi. Pullik va bepul mehnat o‘rtasidagi farqlar erkaklar va 
ayollarning jamiyatdagi iqtisodiy mavqeiga ham sezilarli ta’sir ko‘rsatadi. Shu nuqtai nazardan, professional 
velosportga kirib kelayotgan ayollar tarixan haq to‘lanmagan mehnat bilan bog‘liq gender tajribalarini ham 
o‘zlari bilan olib kiradilar. Natijada professional velosport nafaqat sport faoliyati, balki iqtisodiy tenglik nuqtai 
nazaridan ham muhim tadqiqot ob’yektiga aylanadi [3]. 

Hissiy munosabatlar (kathexis).  Insonning hissiy munosabatlari ijobiy yoki salbiy bo‘lishi mumkin. 
Masalan, misoginiya va gomofobiya ayollar hamda gomoseksuallarga nisbatan salbiy hissiy munosabatlarning 
namunasidir. Hissiy bog‘liqlik sevgi yoki dushmanlik shaklida namoyon bo‘lishi mumkin. Jinsiy munosabatlar 
hissiy bog‘liqlikning muhim yo‘nalishlaridan biri bo‘lib, ular nafaqat jins, balki sinfiy va irqiy omillar ta’sirida ham 
shakllanadi. Geteroseksual munosabatlarda odatda ayol va erkak o‘rtasidagi o‘zaro munosabatlar asosiy tash-
kiliy tamoyil sifatida namoyon bo‘ladi. Shu bilan birga, hissiy munosabatlarni faqat biologik jinsiy farqlar bilan 
izohlash yetarli emas. Zamonaviy jamiyatda hissiyotlar va gender stereotiplari tobora muhim ahamiyat kasb 
etmoqda [3].

Ramziy munosabatlar. Ramziy munosabatlar jinsga oid qarashlar, e’tiqodlar va madaniy tasavvurlar orqali 
shakllanadi. Jamiyat tarixiy rivojlanish jarayonida shakllangan ma’nolar tizimidan iborat bo‘lib, unda genderga 
oid ramziy ifodalar muhim o‘rin egallaydi. Bunday ifodalar til, nutq, yozuv, kiyim-kechak, bo‘yanish, imo-isho-
ralar, fotografiya, kino, elektron ommaviy axborot vositalari hamda boshqa madaniy vositalar orqali namoyon 
bo‘ladi. Gender ramziyligi va gender tengligiga bo‘lgan munosabat ham jamiyat taraqqiyoti bilan birga o‘zgarib 
boradi [3].

XULOSA
O‘rganishlar natijasida shuni aytish mumkinki, turli tarixiy davrlarda ayollarning velosportga kirib kelishi 

oson kechmagan. Shunga qaramay, bugungi kunda ayollar ham erkaklar bilan teng ravishda ushbu sport turi 
bilan shug‘ullanmoqda. Velosport bilan havaskor sifatida shug‘ullanuvchilar soni ham, professional sportchi 
ayollar soni ham ortib bormoqda. Respublikamizda ham velosportni rivojlantirish uchun keng imkoniyatlar 
yaratilgan. Ushbu imkoniyatlardan samarali foydalanayotgan yosh qizlar va yigitlar xalqaro hamda milliy muso-
baqalarda yuqori natijalarga erishmoqda.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

